
7

Nè d’atro ô s’impicciasse cö pretesto

De religion, d’opera giûsta e pia;

Perchè aveivan disposto e fæto ô resto

Marcena ciù a propoxito e Garzia;

Perchè ommi megio lê ô i creddeiva in questo

Caxo pe scienza e pe filantropia;

Scicchè pe arte e pe spirito e so cûe

Saivan ciù salûtari e ciù segûe.


8

Coscì ô disse Colombo, e in conseguenza

Pe confonde ancon ciù l’ipocrixia

Do fratte intollerante, in so presenza

O l’ordinava sûbito a Garzia

Che cö mæximo stûdio e diligenza

O cûasse a Maionabbo a so feria,

Benchè ô foîse ô cacico ûn di ciù fei

Autoî da guæra contro i Europei.


9

E pe mortificâ ancon ciù ô Paolotto,

E dâghe ûña lezion d’ûmanitæ.

O façeiva uña vixita a-ô marotto

Lê stesso co-i so figgi e co-i so fræ;

E senza rinfacciâghe ô so complotto

Ingiûsto ô ghe parlò con tâ bontæ

Ch’ô l’ammolliva quello chêu feroce,

E ô ne bandiva a raggia e l’odio atroce.


10

E pe levâ tûtte e memoie triste

O voiva poi che indigeni e foestê

Mangiassan tutt’insemme co-e provviste

Stesse e servii da-i stessi despensê:

E in quello giorno a-i pranzi ô voiva asciste

Co-i cappi de l’esercito anche lê;

E infin de feste allegre, comme fan

In Europa, ô fissò pe l'indiman.

